
«Umyt» we Saglygy goraýyş ministrligi inçekesele garşy göreş gününi bellediler

24-nji martda inçekesele garşy halkara göreş
gününi bellemek bilen, «Umyt» taslamasy
Türkmenistanyň Saglygy goraýyş ministrligi we
beýleki guramalar bilen birlikde, inçekeseliň öňüni
almak we oňa garşy göreşmek boýunça hem-de
Türkmenistanda medisina edaralaryň işini
kämilleşdirmek boýunça ençeme çäreleri geçirdi.
Mart aýynyň dowamynda Aşgabatda geçirilen
«Inçekesele garşy göreş güni» atly çäreler toplumy
ýazgyly suratlary we kitapçalary taýýarlamak
boýunça bäsleşik, ylmy-wagyz filmlerini
taýýarlamak, şeýle hem, maşgala lukmanlarynyň
maslahaty ýaly çärelerden ybarat boldy.

24-nji martda Türkmen döwlet lukmançylyk
institutynda «DOTS meni sagaltdy - ol seni hem
sagaldar» (DOTS - gös-göni gözegçilik astynda
ambulatoriýa şertlerindäki çaltlandyrylan bejeriş
kursy) diýen şygar bilen geçirilen çärä lukmanlar,
medisina edaralarynyň wekilleri, mugallymlar,
talyplar we saglygyny bejerden adamlar
gatnaşdylar. Hyzmatdaşlyk edýän ÝUSAID we
Türkmenistanyň Saglygy goraýyş ministrligi
tarapyndan gurlan bu çärede ineçekele garşy
göreşe degişli ýazgyly suratlary taýynlamak
boýunça bäsleşikde üstün çykan lukmanlara

Şepagat uýalary Türkmenbaşy şäherinde inçekesele
garşy halkara göreş gününe bagyşlanan çärede DOTS
terapiýasy baradaky sahna bilen çykyş edýärler.

baýraklar gowşuryldy. Saglygyny bejerden
adamlaryň käbiri bu keselden gutulyşy barada
gürrüň berdi. Bu çäräni guraýjylar hem çykyş edip,
saglygy goraýyşa degişli wajyp meseleler barada
aýtdylar. Saglygy goraýyş ministrliginiň metbugat
merkeziniň ýolbaşysy Rejep Geldiýew bolsa
«Inçekeseli aradan aýyrmak ugrunda göreş» atly
tanyşdyrma çäresini geçirdi.

(dowamy 4-nji sahypada)

«Pragma» korporasiýasy okatmak baradaky maksatnamalary amala aşyrmakda
ynamdar hyzmatdaşyny we ýylyň ussat türgenleşdirijilerini sylaglaýar

2003-nji ýylyň 25-nji martynda ÝUSAID
tarapyndan maliýeleşdirilýän «Merkezi Aziýada
telekeçiligi ösdürmek» taslamasyny

«Ýyl boýunça ynamdar hyzmatdaş» diýlip ykrar edilen
Ykdysadyýet we telekeçilik mekdebiniň wekilleri.

Türkmenistanda amala aşyrýan «Pragma»
korporasiýasy okatmak baradaky
maksatnamalaryny durmuşa geçirmekde ýyl
boýunça ynamdar hyzmatdaşyny we ýylyň ussat
türgenleşdirijilerini görkezip, ýeňijileri trening üçin
niýetlenen enjam we pul baýraklary bilen
sylaglady. Dabara ABŞ-nyň Türkmenistandaky
ilçisi Lora Kennedi we ÝUSAID-iň
Türkmenistandaky direktory Bredford Kämp
gatnaşdylar. Olar «Okatmak baradaky
maksatnamalary amala aşyrmakda ynamdar
hyzmatdaş» diýen ada eýe bolan Aşgabadyň
Ykdysadyýet we telekeçilik mekdebiniň wekillerini
gutladylar. Şeýle hem, olar «Ýylyň ussat
türgenleşdirijisi» diýlip yglan edilenleri - şu
mekdebiň hukuk we kanun boýunça mugallymy

(dowamy 4-nji sahypada)

Sahypa 2

AKSELS guramasy tarapyndan dolandyrylýan alyşma maksatnamalary

AKSELS Merkezi Aziýanyň Amerikan uniwersitetiniň
talyp haklary baradaky maksatnamasy bilen tanyşdyrýar

2003-nji ýylyň 28-nji martynda ABŞ-nyň Aşgabatdaky
Ilçihanasy we Halkara bilim boýunça Amerikan geňeşi
(AKSELS) 2003-nji ýylda Merkezi Aziýanyň Amerikan
uniwersitetine (MAAU) talyplary kabul etmek baradaky
maksatnama bilen tanyşdyrma çäresini geçirdiler. Bu çärä orta
okuw mekdebini gutarýanlar, olaryň ata-eneleri, žurnalistler we
Türkmenistandaky halkara jemgyýetçiliginiň wekilleri
gatnaşdylar. ABŞ-nyň hökümetiniň başlangyjy esasynda
AKSELS guramasy tarapyndan dolandyrylýan talyp haklary
baradaky maksatnama Türkmenistanyň ýaş ýigitlerine we
gyzlaryna Gyrgyzystanda ýerleşýän abraýly uniwersitetde
okap, bakalawryň diplomyny almaga mümkinçilik döreder.
Saýlamak tapgyryndan üstünlikli geçen talyplara menejment,
halkara gatnaşyklary, ykdysadyýet, žurnalistika, psihologiýa we
beýleki ugurlar boýunça bilim almak üçin maliýe taýdan goldaw
berler.

Tanyşdyrma çäresinde ABŞ-nyň Aşgabatdaky Ilçihanasynyň
jemgyýetçilik bilen gatnaşyklar bölüminiň başlygy Şännon
Ranýan, AKSELS-iň Türkmenistandaky direktory Brendan
Dallas we MAAU-nyň talyp haklary baradaky maksatnamanyň

iş dolandyryjysy Konstantin Augemberg ýygnanlary bu
maksatnama bilen tanyşdyryp, maliýe taýdan kömegiň
görnüşleri we uniwersitete saýlap almagyň şertleri barada
gürrüň berdiler. Hanym Ranýan öz çykyşynda: «ABŞ-nyň
hökümeti Türkmenistanyň raýatlary üçin bilim almak babatda
mümkinçilikleriň artýandygyna begenýär» diýdi. Gyrgyzystanyň
Aşgabatdaky Ilçihanasynyň wekili ýygnananlara MAAU-nyň
sebitde uly abraý gazanan ýokary okuw mekdebi hökmünde
ykrar edilendigi barada gürrüň berdi we uniwersitetiň bilim
berýän ulgamy bilen gysgaça tanyşdyrdy.

MAAU amerikan nusgasyndaky gumanitar uniwersitet bolup,
dünýäniň ähli künjeklerindäki ukyply talyplara ýokary hilli okuw
meýilnamalaryny hödürleýär. Ol Merkezi Aziýada amerikan
nusgasy boýunça hereket edýän ilkinji we ýeke-täk ýokary
okuw mekdebidir. Uniwersitetiň wezipesi dünýäniň şu
böleginde ynsanperwer jemgyýetiň ösüşine ýardam
bermekden, Merkezi Aziýa we GDA üçin iş başarjaň
ýolbaşçylaryň täze nesilini ýetişdirmekden we Gyrgyzystanda
okatmagyň täze usullaryny ornaşdyrmakdan ybarat bolup
durýar.

Iňlis dili mugallymlary üçin maksatnamanyň ýarym finalyna çykanlar yglan edildi
2003-nji ýylyň 1-nji martynda Aşgabatda Halkara bilim

boýunça Amerikan geňeşi (AKSELS) Türkmenistanyň orta
okuw mekdepleriniň we bilim merkezleriniň iňlis dili we ýurdy
öwreniş mugallymlary üçin niýetlenen maksatnamanyň (TEA)
ýarym finalyna çykanlaryň 33-sini gutlamaga bagyşlanan
ýörite dabarany geçirdi. Maksatnamanyň şertlerine görä,
ýarym finala çykanlaryň her biri ABŞ-nyň 200 dollary
möçberinde hususy baýraklary, şeýle hem, öz mekdebi üçin
ABŞ-nyň 2.000 dollary möçberinde, islegine görä saýlan
okuw gollanmalaryny we kabinet enjamlaryny alar.

AKSELS-iň Türkmenistandaky direktory Brendan Dallas we
ABŞ-nyň Ilçihanasynyň wise-konsuly Jennifer Holl-Godfri
ýarym finala çykanlary gutladylar we olara bäsleşigiň indiki
tapgyrynda üstünlik gazanmagy arzuw etdiler. Jenap Dallas
Türkmenistandaky iňlis dili mugallymlaryna maksatnamanyň
näme üçin niýetlenendigi barada gürrüň berdi we
maksatnamanyň Türkmenistandaky mekdepleriň iňlis dili we
ýurdy öwreniş mugallymlarynyň hünär ussatlygyny
artdyrmakda möhüm ähmiýete eýedigini belledi.

Soňra iki günüň dowamynda ýarym finala çykanlar
söhbetdeşlik görnüşindäki synagdan geçdiler. Şol
söhbetdeşligiň netijeleri boýunça finala çykanlaryň altysy
kesgitlener. Olar şu tomusda hünär ussatlygyny
kämilleşdirmek hem-de iňlis dilini okatmak boýunça okuw
maslahatlaryna gatnaşmak üçin ABŞ-a giderler. Şol ýerden
dolanyp gelenlerinden soň, olar Türkmenistanda Amerikanyň
mugallymlaryny kabul edip bilerler, munuň özi iki ýurduň
hünärmenleriniň aragatnaşyklaryny pugtalandyrmaga ýardam
eder.

Sylaglary gowşurmak dabarasy tamamlanandan soň, iňlis
dili mugallymlary uly bolmadyk maslahata gatnaşdylar. Bu
maslahata 2002-nji ýylyň maksatnamasynyň uçurymlary
Atanazar Akatow we Haýtjan Kerimowa, Parahatçylyk
Korpusynyň meýletini Katrina Fink gatnaşdy. Atanazar
Akatow okuw gollanmalary we iňlis dili boýunça okuw
serişdeleri görnüşindäki sylaglary almak üçin namalaryň

neneňsi ýazylmalydygyny görkezdi we şol serişdeleriň many-
mazmuny we peýdasy barada gürrüň berip, ýarym finala
çykanlara serişdeleri saýlap almaga ýardam etdi. Haýytjan
Kerimowa geçen ýylyň tomsunda ABŞ-da bolanda,
maslahatlara we seminarlara gatnaşyp, iňlis dilini okatmak
boýunça häzirki döwrüň netijeli usullary barada öwrenen
zatlary barada gürrüň berdi. Katrina Fink jemleýji
söhbetdeşlige gatnaşmaga taýýarlygy kämilleşdirmek
boýunça sapak geçdi.

Amerikanyň Birleşen Ştatlarynyň we Türkmenistanyň iňlis
dili mugallymlary üçin niýetlenen hünärmenleri alyşma
baradaky bilelikdäki maksatnamasy Türkmenistanyň iňlis dili
hem-de ýurt öwreniş boýunça mugallymlaryny hormatlamaga
we höweslendirmäge gönükdirilendir. Üç ýyldan bäri amala
aşyrylýan maksatnamanyň çäklerinde Türkmenistandan iňlis
dili mugallymlarynyň 15-si Amerikanyň Birleşen Ştatlarynda
boldy, amerikaly mugallymlaryň bäşisi Türkmenistana gelip
gördi, türkmen mekdepleriniň 80-si kitaplary we kompýuterleri
aldy.

Maksatnamanyň ýarym finalyna çykanlar Aşgabatda sylag
gowşurmak dabarasyna we maslahata gatnaşmak üçin ýygnandy.

Sahypa 3

Türkmenistanyň mugallymlary iňlis dilini okatmagyň täze usullaryny öwrenýärler
Türkmenistanyň ähli künjeklerinden iňlis dili mugallymlarynyň

ýüzden gowragy ABŞ-nyň Ilçihanasy, AKSELS we AÝREKS
guramalary tarapyndan bileikde guralan iki günlük maslahata
gatnaşmak üçin paýtagta geldi. Mart aýynyň ahyrynda «Nisa»
myhmanhanasynda geçirilen maslahatyň gün tertibi boýunça
geljekde iňlis dilini okatmagyň häzirki zaman usullaryny ulanmagyň
mümkinçilikleri ara alnyp maslahatlaşyldy.

Maslahatda Aşgabatdaky halkara mekdebiň, Türkmen-türk
uniwersitetiniň, Parahatçylyk Korpusynyň hünärmenleri, şeýle

Parahatçylyk Korpusynyň Türkmenabatdaky meýletini Natan Truitt
maslahatda çykyş edýär.

hem, ABŞ-dan gelen mugallyma Stefani Tanzi we Fulbraýt
adyndaky maksatnamanyň uçurymlary çykyş etdiler. Çykyşlarda
Türkmenistanyň mugallymlaryny häzirki wagtda iňlis dilini
okatmagyň usulyýetinde gazanylan netijeler bilen tanyşdyrmaga
üns berildi. Iňlis dilini okatmak boýunça häzirki döwrüň interaktiw
usullary talyplaryň zehinini taplap, deňeşdirip görmek esasynda
pikirleniş ukyplaryny kämilleşdirmäge ýardam berýär. Maslahatda
täsirli çykyşlar edildi. Şolaryň arasyndan «Okuwçylaryň islegini
höweslendirmek», «Mugallymyň we okuwçylaryň arasyndaky
gatnaşyk», «Uly ýaşlylary okatmagyň usullary», «Iňlis dilini
okatmagyň barşynda synaglary geçirmek» ýaly meseleler boýunça
edilen çykyşlary görkezmek bolar.

Maslahata gatnaşyjylaryň her birine iňlis dilini okatmakda
ulanylýan, dil babatdaky özboluşly endikleri kämilleşdirmäge
ýardam berýän, dürli gönükmeleri, gysga sözlükleri we oýunlary öz
içine alýan gollanmalar öňünden taýýarlanyp berildi. Bular
sapaklarda mugallymlar üçin «kömekçi» bolup biler. Maslahatdan
soňra türkmen mugallymlary iňlis dili baradaky bilimini barlaýan
synagdan (TOEFL) geçip, özleriniň hünär babatdaky derejesini
ölçerip görmäge mümkinçilik aldylar.

Maslahatyň guramaçylary türkmen mugallymlarynyň okatmagyň
täze usullaryny özleşdirip, şol usullary öz sapaklarynda ulanyp
görmäge uly isleg bildirýändigini bellediler. «Şeýle maslahatyň
geçirilmegi iňlis dili mugallymlary üçin örän netijeli boldy. Çünki,
munuň özi täze düşünjeler bilen tanyşmak, kärdeşleriň bilen
duşuşmak üçin ajaýyp mümkinçilikdir» diýip, Gökdepäniň 6-njy
orta mekdebiniň iňlis dili mugallymy Reda Söýünowa gürrüň berdi.

IATP kompýuter boýunça gelejekde yzygiderli guraljak okuwlaryň birinjisini tamamlady
ABŞ-nyň Döwlet departamenti tarapyndan maliýeleşdirilýän

alyşma maksatnamalarynyň uçurymlary IATP («Internete
aralaşmagy ýaýbaňlandyrmak we okatmak») maksatnamasynyň
Microsoft Excel kompýuter programmasyny ulanmak boýunça
Aşgabatda geçiren üç hepdelik okuwyny tamamladylar. Trening
mugallymy Zohrab Abdullaýew Microsoft Excel
meýilnamasyndaky dürli funksiýalary, formulalary, grafikleri,
diagrammalary we beýleki tehniki usullary ulanmak arkaly
Microsoft Excel-de tablisalaryň düzülişi barada gürrüň berdi.
Excel programmasyny ulanýanlaryň birentegi köplenç halatda
şeýle kämil funksiýalar bardyram öýtmeýär.

2003-nji ýylyň 26-njy martynda okuwlaryň guramaçylary
treninge gatnaşanlaryň altysyna şahadatnamalary gowşurmak
dabarasyny geçirdiler. Bu alty adam jemleýji synagdan üstünlikli
geçdi. ABŞ-nyň Türkmenistandaky Ilçihanasynyň jemgyýetçilik
bilen aragatnaşyk bölüminiň başlygy Şännon Ranýan we IATP
maksatnamasyny utgaşdyryjy Aýsenem Tüýliýewa
şahadatnamalary gowşuryp, dabara gatnaşyjylary gazanan
netijeleri bilen gutladylar. Öz gezeginde, uçurymlar okatmak
baradaky şeýle möhüm maksatnamanyň amala aşyrylmagyna
oňaýly mümkinçilik döredilendigi üçin okuwlaryň guramaçylaryna
minnetdarlyk bildirdiler. Olar Amerikan merkeziniň bilim boýunça
başga-da birgiden çäreleri geçirýändigi üçin minnetdarlyk
sözlerini aýtdylar. Alyşma baradaky maksatnamalara
gatnaşanlar hökmünde, olar şol çärelere goşulyp bilerler.
Şahadatnamalary gowşurmak dabarasyndan soň, duşuşygyň

resmi bolmadyk bölümi geçirilen mahalynda, alyşma
maksatnamalaryna gatnaşyjylar, IATP meýilnamasynyň we
ABŞ-nyň Ilçihanasynyň jemgyýetçilik bilen aragatnaşyk
bölüminiň işgärleri «pissanyň başynda» alyşma
maksatnamalaryň treninge gatnaşyjylaryň işindäki we şahsy
durmuşyndaky ähmiýeti hakynda gürrüň etdiler. Alyşma
maksatnamasyna gatnaşyp, neneňsi utuş gazanandygy barada

Oguljahan Orazowa şeýle gürrüň berdi: «Işden soňra wagtyň
şeýle gyzykly boljakdygyny ozal göz öňüne-de getirip
görmändim. Men indi işden soňra, dürli okuwlara we seminarlara
gatnaşmak, Internetden peýdalanmak ýa-da kärdeşlerim bilen
pikir alyşmak üçin IATP resurs merkezine häli-şindi gelýärin».

Microsoft Excel meýilnamasy boýunça trening - munuň özi
ABŞ-nyň hökümeti tarapyndan maliýeleşdirilýän alyşma
baradaky maksatnamalara gatnaşyjylar üçin IATP
maksatnamasynyň okatmak we şahadatnamalary bermek
boýunça birinji okuw taslamasy bolup durýar. Geljekde IATP
kompýuteriň Microsoft Word, Adobe Photoshop, Macromedia
Dreamweaver we beýleki meýilnamalary boýunça yzygiderli
treningleri guramagy göz öňünde tutýar.

Microsoft Excel kompýuter programmasy boýunça treninge
gatnaşyjylar we guramaçylar

Sahypa 4

ABŞ-nyň ilçisi Yrakdaky ýagdaý barada
«tegelek stoluň» başynda žurnalistler bilen

söhbetdeşlik gurady

2003-nji ýylyň 7-nji martynda ABŞ-nyň Aşgabatdaky
Ilçihanasynda Lora Kennediniň başlyklyk etmeginde, daşary
ýurtlaryň we ýerli kopçülikleýin habar beriş serişdeleri üçin
Yrakdaky ýagdaýa degişli meseleler boýunça «tegelek stol»
guraldy. Oňa köpçülikleýin habar beriş serişdeleriniň 12-sine (9-
sy daşary ýurtly we 3-si ýerli) wekilçilik edýän 14 žurnalist
gatnaşdy. Duşuşyk mahalynda, esasan, ABŞ-nyň Yrakdaky
syýasaty barada gürrüň edildi.

Pikir alyşmanyň barşynda, žurnalistler ABŞ-nyň Yrakdaky
harby herektleri, Yrakda harby hereketleriň başlanmagy bilen,
parahat ilatyň neneňsi möçberde ýitgilere sezewar bolmagy,
Yrakda ýaşaýan az sanly milletler, şol sanda bu ýerde ýaşaýan
türkmenler, Türkmenistanyň Yrak babatdaky garaýşy, ABŞ-nyň
Yrakda harby hereketleriniň geçirilmegine garşy çykyş edýän
Fransiýa, Germaniýa, Russiýa we beýleki döwletler bilen
gatnaşyklary, Yrakdaky wakalar sebäpli ABŞ bilen Türkiýäniň
arasyndaky gatnaşyklar we beýleki meseleler barada öz
sowallaryny berdiler. Ilçi Kennedi žurnalistleriň sowallaryna jogap
bermek bilen, ABŞ-nyň ýöredýän syýasatyny beýan etdi. Şonda
ol Yragy ýaragsyzlandyrmagyň, Saddam Huseýniň öz islegine
görä hökümdarlyk etmeginiň soňuna çykmagyň we Yragyň
halkyny azat etmegiň iňňän zerurdygyny belledi. Ilçi häzirki
wagtda ABŞ-nyň ygtyýaryndaky has kämil ýaragyň 12 ýyl
mundan ozal Pars aýlagynda ulanylan ýaragdanam güýçlüdigini
we nyşany dürs urmaga ýaramlydygyny düşündirdi. Munuň özi
ýaragsyz ilatyň arasynda ýitgileriň sanynyň ep-esli derejede
azaljakdygyny aňladýar.

Žurnalistler mümkinçilikden peýdalanyp, Türkmenistana degişli
sowallary, hususan-da, ÝeHHG (Ýewropada Howpsuzlyk we
Hyzmatdaşlyk Guramasy) bilen Türkmenistanyň arasyndaky
hyzmatdaşlygyň ösüşine degişli meseleler, ABŞ bilen
Türkmenistanyň arasyndaky gatnaşyklaryň häzirki ýagdaýy,
Owganystanyň içi bilen gaz geçirijiniň gurluşygy baradaky
taslamanyň ýagdaýy we beýleki meseleler hakynda sowallary
berdiler. ABŞ-nyň Yrak we Türkmenistan babatda ýöredýän
syýasatyna degişli peýdaly habarlary almakdan daşgary,
žurnalistler üçin ABŞ-nyň Türkmenistandaky Ilçihanasynyň
ýolbaşçysy bilen açyk we deňhukukly çekişmä gatnaşmaga
mümkinçilik döredildi. Käbir žurnalistleriň pikirine görä, oňa
üýtgeşik ýagdaý we özboluşly tejribe hökmünde garamak bolar.

Jemgyýetçilik guramalarynyň wekilleri
terbiýelemesi kyn ýetginjeklere kömek etmek

boýunça amerikan tejribesini öwrenýärler

Türkmenistanyň jemgyýetçilik guramalarynyň we işjeň
toparlaryň üç wekili «Daşary ýurtly myhman» atly
maksatnamanyň çäklerinde üç hepdäniň dowamynda (2003-nji
ýylyň 8-nji fewralyndan 1-nji marta çenli) Birleşen Ştatlarda
bolup, terbiýelemesi kyn düşýän ýetginjekler bilen iş geçirmegiň
meselelerini öwrendiler. «Meýletinçiniň» öňbaşçysy Larisa
Romançenko, kyn ýagdaýlar baradaky «Zenanlar meselesi» atly
merkeziň ýolbaşçysy Irina Izýumowa, «Begenç» klubunyň wekili
Larisa Garabaýewa amerikan şäherleriniň bäşisinde –
Waşingtonda (Kolumbiýa okrugy), San-Fransiskoda (Kaliforniýa
ştaty), Jeksonda (Mississippi ştaty), Roçesterde we Nýu-Ýorkda
(Nýu-Ýork ştaty) geçirilen 20-den gowrak duşuşyklara
gatnaşdylar.

Waşingtona Türkmenistandan gelen «daşary ýurtly
myhmanlar» ABŞ-nyň hökümetine degişli we hökümete dahylsyz
guramalaryň düzülişi, şeýle hem, ýaşlara degişli meseleleri iş

edinýän hökümet edaralary we maksatnamalar bilen tanyşdylar.
San-Fransiskoda türkmen wekilleri gyzlara, ýaşlaryň arasynda
SPID-iň we neşekeşligiň ýaýramagyna garşy göreşe, hossarsyz
galan çagalara kömek berlişine degişli meseleleriň çözülmegine
gönükdirilen maksatnamalar bilen tanyşdylar. Meýilnama
esasynda, Jeksonda, Mississippi ştatynda, garyp düşen oba
ýerlerinde terbiýelemesi kyn düşýän ýetginjekler bilen geçirilýän
işlere aýratyn üns berildi. Roçesterde Türkmenistandan gelen
myhmanlar terbiýelemesi kyn düşýän ýaşlar babatda iş
geçirmäge jemgyýetçiligi gatnaşdyrmak boýunça toplanan
amerikan tejribesi, Nýu-Ýorkda bolsa uly şäherlerde
terbiýelemesi kyn ýaşlar babatda iş geçirmäge gönükdirilen
maksatnamalar bilen tanyşdylar.

Türkmenistanyň jemgyýetçilik guramalarynyň wekilleriniň ABŞ-
a sapary ABŞ-nyň hökümetine degişli we hökümete dahylsyz
guramalaryň ýaş ýigitlere we gyzlara ýüze çykýan meseleleri
çözmäge ýardam bermekde neneňsi hyzmatdaşlyk edişini
myhmanlaryň öz gözleri bilen görmegine mümkinçilik berdi.
Häzirki wagtda Larisa Romançenko, Irina Izýumowa we Larisa
Garabaýewa ýörite «tegelek stollary» guraýarlar, tanyşdyrma
çärelerini geçirýärler. Şonda olar öz kärdeşlerine,
hyzmatdaşlaryna, Türkmenistanda gyzyklanma bildirýän
adamlara we guramalara ABŞ-a sapar mahalynda öwrenen
zatlary we toplan tejribeleri barada gürrüň berýärler. «Meýletinçi»
eýýäm Türkmenistanda terbiýelemesi kyn düşýän ýetginjeklere
kömek bermek boýunça taslamalaryň käbir görnüşlerini amala
aşyrmagyň ýollaryny agtarýar.

«Umyt» we Saglygy goraýyş ministrligi
inçekesele garşy göreş gününi bellediler

(öňi 1-nji sahypada)

Şol günde Aşgabatda ýerleşýän Merkezi inçekesel
gospitalynda surat çekmek boýunça bäsleşik geçirildi, oňa şu
ýerde saglygyny bejerdýän çagalar gatnaşdy. Bäsleşikde üstün
çykanlara baýraklar we sowgatlar gowşuryldy. Türkmenistanyň
Gyzyl Ýarymaý Jemgyýetiniň meýletinleri gospitaldaky çagalar
üçin täsirli gürrüňleri gozgaýan sahnajyklary görkezdiler. 25-nji
martda Türkmenistanyň ähli welaýatlaryndaky inçekesel
dispanserleriniň lukmanlary Aşgabatda inçekesele garşy halkara
göreş gününe bagyşlanyp geçirilen maslahata ýygnandylar. 26-
njy martda Türkmenbaşy şäherinde-de şeýle çäreler geçirildi.
Şu çäreler toplumynyň guramaçylarynyň ählisi ineçekesele

garşy göreşi wagyz edýän ýazgyly suratlary we kitapçalary
Türkmenistanyň ilatynyň arasynda, welaýatlarda we etraplarda
ýerleşýän saglyk öýlerinde we şypahanalarda, çagalar bagla-
rynda we mekdeplerde, harby bölümlerde ýaýratmaga gatnaşdy.

Türkmen telewideniýesi «Inçekesele garşy halkara göreş
güni» atly çäreler toplumynyň çäklerinde Aşgabatda geçirilen
işler barada gepleşik taýýarlady. «Altyn Asyr» telýaýlymynyň
«Saglyk» atly telewizion gepleşiginde inçekeseliň öňüni almak
barada täsirli ylmy-wagyz filmi görkezildi. ÝUSAID tarapyndan
goldanýan «Zdraw Plýus» taslamasy bilen birlikde, «Saglyk»
gepleşigi inçekeseliň öňüni almak baradaky gysga wideo
ýazgyny taýýarlady. Bu ýazgy Türkmen telewideniýesinde häli-
şindi görkezilýär.

«Umyt» maksatnamasy ýokanç kesellere garşy göreşmek
meselelerinde ÝUSAID bilen hyzmatdaşlyk edýär, şeýle hem,
Türkmenistanyň Saglygy goraýyş ministrligine DOTS diýen
döwlet maksatnamasyny amala aşyrmaga ýardam edýär.
Maksatnamanyň çäklerinde inçekeseliň öňüni alýan we ilkinji
medisina kömegini berýän edaralarda lukmanlar we şepagat
uýalary üçin bu keselden sagaltmak boýunça okuwlary geçirmek,
mikroskop arkaly barlag geçirýän laboratoriýalary enjamlar bilen
üpjün etmek we monitoring boýunça ýardam bermek, şeýle hem
Türkmenistanyň şypahanalaryna we saglyk öýlerine

ynsanperwerlik kömegini bermek ýaly işler geçirilýär.
Amerikanyň Birleşen Ştatlarynyň hökümeti ÝUSAID-iň üsti

bilen, tutuş dünýäde inçekesele garşy göreşmegi borç edinip, şu
göreşde köplenç ikitaraplaýyn we köptaraplaýyn hyzmatdaşlar
bilen bilelikde çykyş edýär. 2003-nji ýylda ABŞ-nyň hökümeti
inçekesele garşy göreş üçin ABŞ-nyň 326 million dollaryny
berýär, şeýle hem, ylmy-barlag işlerine 126 million dollar we
halkara başlangyçlarynyň amala aşyrylmagy üçin 82 million
dollar gönükdiriler.

«Pragma» ýylyň ynamdar hyzmatdaşyny we
ýylyň ussat türgenleşdirijilerini sylaglaýar

(öňi 1-nji sahypada)

Artýom Asriýany we «Hemaýat» hojalyk jemgyýetiniň
buhgalteriýa hasabaty boýunça okuwlary geçirýän mugallymy
Aýna Nazarowany gutladylar. Mundan başga-da, «Pragma»
korporasiýasy «Hemaýat» kärhanasynyň direktory Senem
Nurnazarowanyň telekeçilik boýunça trening
maksatnamalaryny kämilleşdirmäge goşan goşandyna uly
baha berdi. «Hemaýat» ykdysady meseleler boýunça okuwlary
geçirýär.

Ilçi Kennedi bu dabara gatnaşanlara ýüzlenmesinde olaryň
bitirýän işleriniň uly ähmiýete eýedigini belläp, bu işleri dowam
etmegiň möhümdigini aýtdy. «Siziň öwredýän zatlaryňyz, ýagny
dürs pikirleniş, buhgalteriýa hasabatynyň halkara kadalary,
telekeçiligiň etikasy we ynamdarlyk, siziň okatmakda ulanýan
usullaryňyz Türkmenistanda ýaşaýanlary bazar ykdysadyýetine
we bütindünýä işewürlik bileleşigine goşulyşmaga taýyn edýär»
diýip, ilçi belledi.

Ilçi Kennediden sylag alan mahalynda, hanym Nazarowa:
«Türkmenistanyň bilim ulgamyna maýa goýumlaryny
gönükdirýändigi üçin «Pragma», ÝUSAID-e we ABŞ-nyň
Hökümetine minnetdarlyk bildiresimiz gelýär. Biziň ýurdumyz
üçin bu maýa goýumlarynyň uly ähmiýeti bar» diýdi. Jenap
Kämp ÝUSAID-iň Türkmenistanyň häzirki we geljekki
telekeçileri üçin okuw geçirmek baradaky maksatnamalaryň
amala aşyrylmagyna has ýokary derejede goldaw bermegi
dowam etmegi göz öňünde tutýandygyny belledi.

Sylaglary gowşurmak dabarasynda «Pragmanyň»
hyzmatdaşlary tarapyndan telekeçilik boýunça guralan
okuwlara gatnaşyjylaryň ikisi özlerinde galan täsirler barada
gürrüň berdi. Irina Adamowa Ykdysadyýet we telekeçilik
mekdebiniň geçiren okuwlarynyň ony egin-eşik arassalamak
işini ýola goýmaga ruhlandyrandygyny gürrüň berdi. Şonda ol
bu işde ilki başda gartaşan adamlara we pensionerlere kömek
bermegi ugur edinipdir. Hususy taksili Ýaýly Bekow şu
mekdepde alan bilimi arkaly, ýaşynyň bir çene ýetendigine
garamazdan, öz işinde uly üstünlik gazanandygyny gürrüň
berdi.

Dabaranyň özi indi birnäçe ýyldan bäri telekeçiligi ösdürmek
boýunça Türkmenistanda amala aşyrylýan maksatnamanyň
netijelerini görkezmäge mümkinçilik berdi. 2000-nji ýylyň
sentýabrynda başlanyp, 2002-nji ýylyň sentýabrynda giňeldileli
bäri, bu maksatnama sebit derejesine çykyp, Merkezi Aziýada
ýerleşýän ähli döwletlere aralaşdy. Türkmenistanda «Pragma»
buhgalteriýa hasabaty, telekeçiligiň esaslary boýunça okuwlary
geçirmek, şeýle hem, sebitdäki söwdanyň ösüşine ýardam
bermek ýaly ugurlarda işleýär. Telekeçiligi ösdürmek baradaky
taslama kiçi kärhanalary döretmek üçin hem-de ýurduň
paýtagtynda ýa-da kiçeňräk obalarda kärhanalara ýolbaşçylyk
edilişini kämilleşdirmek üçin uly bolmadyk möçberde karz
pullary bermek görnüşinde amala aşyrylýar. Her niçik bolsa-da
taslama gatnaşyjylaryň utuş gazanýandygy we Türkmenistanda
ykdysadyýetiň ösüşine goşulýan goşandyň artýandygy aýdyň
görünýär.

«Çölüň doganlary we uýalary»
geljekde-de hyzmatdaşlyk etmegiň

binýadyny kämilleşdirýärler

13-nji martda Aşgabatda Reno şäherinde ýerleşýän
Newada Uniwersitetiniň oba hojalyk bölüminden we Newada
ştatynyň Weterinariýa gullugyndan çagyrylan professorlar
Türkmenistanyň hünärmenleri bilen «tegelek stoluň» başynda
maldarçylyga degişli meseleler boýunça söhbet etdiler. Bu
söhbete Türkmenistanyň Oba hojalyk ministrliginiň, Türkmen
döwlet oba hojalyk uniwersitetiniň we Döwlet weterinariýa
gullugynyň ýokary wezipeli wekilleri hem gatnaşdylar. Şeýle
hem, söhbete mallaryň tohumlaryny ýetişdirmek we pudaga
degişli beýleki meseleler bilen meşgullanýan ylmy-barlag
institutlarynyň, Türkmenistanda oba hojalygyna degişli
taslamalary amala aşyrýan TACIS we «Winrock Intrnational»
ýaly halkara guramalarynyň wekilleri hem goşuldylar.

Söhbetiň barşynda Newada ştaty bilen Türkmenistanyň
tebigy şertleriniň hem-de oba hojalygyny ösdürmegiň
ugurlarynyň meňzeşdigine aýratyn üns berildi. Iki ýurduň
hünärmenleri mallara sanjym geçirmek we gara mallaryň
kesellerine garşy göreşmek baradaky meselelerde toplan
tejribelerini alyşdylar. Şeýle hem, Newada ştatynda we
Türkmenistanda döwlet bilen hususy maldarlaryň arasyndaky
gatnaşyklara degişli derwaýys meseleleriň hem-de ýere eýelik
etmekde ýüze çykýan meseleleriň meňzeşligi barada aýdyldy.

Newadaly hünärmenleriň ýokary hilli ýüňi bilen meşhur
bolan merinos goýunlarynyň tohumyny ýetişdirmekde
gazanan üstünlikleri baradaky gürrüňleri türkmen
maldarlarynda uly gyzyklanma döretdi. Oba hojalyk
ministrliginiň wekili türkmen maldarlarynyň Newadanyň
merinos goýnunyň ýokary hilli önüm berýän tohumyny
ýetişdirmegiň tehnologiýasyny öwrenmegi üçin şu ugurda
hyzmatdaşlygy berkitmäge girişmegi teklip etdi. Bu teklibe iki
tarapam uly gyzyklanma bildirdi.

«Tegelek stoluň» başyna ýygnananlar ýene-de
söhbedeşligiň geçirilmegine razylyk berdiler hem-de
Newadadan oba hojalyk hünärmenleriniň ýene bir topary şu
ýylyň ahyrynda Türkmenistana gelmänkä, elektron poçta
arkaly habarlaşyp, hyzmatdaşlygy pugtalandyrmagyň täze
ýollaryny agtarmagy wadalaşdylar. «Dünýäde biziň tebigy
şertlerimiz bilen meňzeş ýerlerde ýaşaýanlar azdyr» diýip,
Newada Uniwersitetiniň oba hojalygyna we maldarçylyga
degişli meseleler baradaky bilermeni doktor Toli aýtdy. Ol:
«Munuň özi bize, Newadada we Türkmenistanda ýaşaýanlara
özümizi çölüň doganlary we uýalary diýip atlandyrmaga esas
berýär» diýdi.

Newada Uniwersitetiniň oba hojalygyna we maldarçylyga degişli
meseleler baradaky bilermeni doktor Toli türkmen hünärmenleri
bilen söhbet edýär.

Alyşma maksatnamalaryň uçurymlary Abadandaky mekdep-internatyň
çagalaryna agaç nahallaryny oturtmaga kömek edýärler

2003-nji ýylyň 4-nji martynda ABŞ-nyň hökümeti
tarapyndan maliýeleşdirilýän alyşma maksatnamalaryň
birnäçe uçurymlary we Fransiýanyň alyşma
maksatnamasynyň uçurymy Aýna Garlyýewa ýerli mekdep-
internatynyň çagalary bilen bilelikde agaç nahallaryny
oturmaga gatnaşmak üçin Abadana geldiler. Aýna
Garlyýewa mekdebe agaç nahallarynyň getirilmegi barada
alada etdi, ABŞ-nyň alyşma maksatnamalarynyň
uçurymlary bolsa bu çäräniň guramaçylyk tarapyna ýardam
berdiler.

Mekdebiň ýerleşýän ýerinde miweli agaçlaryň 40 düýbüni
oturmaga 60 çaga gatnaşdy. Olar öz mugallymlarynyň we
kömekçileriň agaç nahallaryny oturtmak baradaky
maslahatlaryna eýerdiler. Her bir agaç çagalaryň
toparlaryna tabşyryldy. Olar agaja dogry ideg edilmegi üçin
jogap bererler. Myhmanlar çagalaryň atlary ýazylan
ýazgylary agaçlara berkitmäge kömekleşdiler. Indi şol
ýazgylar arkaly her bir nahala kimiň jogap berýändigini
aňsat anyklap bolýar.

«Çagalar örän tolgunýarlar we agaja göwnejaý ideg
edilmegi üçin ellerinden gelenini aýamazlar» diýip, şu
mekdebiň mugallymy aýtdy. Çagalaryň özleri bolsa
almadan, şetdalydan, erikden, pisseden dadyp görjek
günlerine sabyrsyzlyk bilen garaşjakdygyny aýtdylar.

ABŞ-nyň hökümeti tarapyndan maliýeleşdirilýän alyşma
maksatnamalarynyň uçurymlary indi iki ýyldan bäri mekdep-
internatyň çagalaryna kömek berýärler. 2002-nji ýylyň iýul

aýynda mekdep okuwçylary bilen alyşma baradaky
maksatnamanyň uçurymlary Aşgabatda çeperçilik işleriniň
haýyr-sahawat maksatly satuwyny geçirip, şonda ABŞ-nyň
3260 dollaryny gazandylar. Pullar şu ýylky gyş
möwsüminde mekdep-internatynyň ýyladyş ulgamyny
abatlamak üçin sarp edildi.

Alyşma maksatnamalaryň uçurymlary Abadandaky mekdep-
internatyň çagalaryna agaç nahallaryny oturtmaga kömek
berýärler.

Şu aýlyk neşir baradaky
öz bellikleriňizi we teklipleriňizi

elektron poçta arkaly şu adrese iberiň:
myalikgulyevwk@state.gov


